
644 hitz

Testuliburuak eta euskal kultura 

LORE LEANIZBARRUTIA,  irakasletzan eta zuzenbidean lizentziaduna 

Kultura» hitza esatean ezinbestekoa da Administrazio Publikoaz eta politikariez hitz egitea, euren erabakiek izugarrizko eragina eta garrantzia dutelako, alderdi politiko ezberdinenak diren egitasmoak bereizten laguntzen digutelarik. 

Jaurlaritzako Hezkuntza Sailak gutxi barru, testuliburuen (mailegu bidezko) doakotasuna lortzeko, ezarriko duen neurri berriari eta ekarriko dizkigun ondorioei buruz hausnarketa batzuk egitea nahi nuke. 

Hasteko aipatu nahi dut testuliburuei buruz, Jakin aldizkarian, EHUko Xabier Garagorri irakasle eta adituak Derrigorrezko eskolaldirako euskal curriculuma eta testuliburuak artikuluan dioena: «É Ez dago zalantzarik testulibururik gabe egitasmo hori ezinezkoa izango dela indarrean jartzea. Bestetik, testuliburu horien egileek, pedagogia eta didaktika gaietan adituak izateaz gainera, euskaraz idazten ezagutu beharko dituzte. Testuliburuak Euskal Curriculumean oinarritzen badira, Euskal Herrian bertan sortuak eta Euskal Herriko ikasleentzat egitea da bidezkoena. Testuliburuen egileak bertakoak izatea giza-baliabideetan garrantzi handiko inbertsioa egitea da... gertatzen den antzera, bertako argitaletxeak izatea testuliburu horiek plazaratuko dituztenak». Beti ere, bere esanetan, «hautatzen den formulak (maileguarena) Euskal Herrian kokatuta dauden argitaletxeak desagertzea edo ahultzea ekartzen badu, euskal kultur industrien eragile estrategiko baten kalterako litzateke». 

Bestalde, Joan Mari Torrealdaik, aldizkari berean, gaur egungo euskal liburugintzari buruz azterketa serio eta sendo bat egiten digu. Bere hitzetan: «...Iruditu egiten baitzait (irudikapenak ote?) euskal liburugintza merkatu aldetik ez dagoela ondo. Eta ia seguru bainago testuliburuen mailegutza, gordin-gordin indarrean jartzen bada, jada kolokan badauden euskal enpresa editorialak jo eta lurrera botako dituela». 

Jakina da Kulturak eta Hezkuntzak duten euskarririk garrantzitsuenetako bat liburua izanik kultur eragile estrategikoak argitaletxeak direla. Torrealdaik egiten duen azterketa horretan argi geratzen da, euskal argitaletxeek eta sektoreko dendarien diru sarrera garrantzitsuenak testuliburuen aldetik jasotzen dituztela, eta horiek gabe hondo-hondora joango dela euskal argitalpenaren inguruan dagoen ekonomia. 

Irakaskuntzaren doakotasunaren alde nagoela esan behar dut, baina horrek ez du esan nahi nire kezkak ez izatea, ikusten dudanean erabaki politikoak kudeaketaren ikuspegi soilaz ari direla hartzen, jabetu gabe horien ondorio sozial, kultural eta ekonomikoaz. 

Lekukoa naiz, orain dela 30 urte demokrazian sartu berri ginela, kudeatzaileak aurkitzeko zein eratako zailtasunak zeuden bai Administrazioan eta baita enpresetan ere. Ez du inork zalantzan jartzen politikariak, kudeatzaileak izateaz gain, politikariak behar dutela izan, baina susmoak ditut hauen erabakiak kudeaketa hutsean geratzen direla, horrek dakartzan ondorioekin . 

Kudeaketa soil batean geratzen bagara, berdin zaio PSOE, EAJ, EA , IU, PP etab. izatea, zeren eta irizpide kudeatzaile hutsarekin alderdi politikoek duten edo beharko luketen kultur ikuspegi ezberdinek ez dute ezertarako balio, beraz, hala bada soberan daude alderdi politikoak! 
Gogoratu nahi dut ere gure literatura ozta-ozta bizi zela, hemen giza talde batzuk apustu sendoa egin zutela, ikuspegi ekonomikoari gehiegi begiratu gabe, euskara eta euskal kultura zuten helburu. Gogoratu behar dugu, gainera, kanpoko argitaletxeek ez zutela gure hizkuntza ezta gure kulturaren alde inongo apusturik egin. Euskal aitzindari horiek, zor eta irabazien arteko dantzan, egoerari eutsi zioten. Gaur egun, lan isil horri esker eraiki ahal izan ditugu gure kultura eta gure euskara. Hori dena ez dugu ahaztu behar garai txarretan gure kulturaren alde hain ekimen laudagarria eta leiala izan zen sektorea. 

Politikari abertzale batek jakin beharko luke, orain Atxaga bezalako idazleak baldin baditugu, eskertu beharko diola ere euskal argitaletxeei, hauek hor zeuden negoziorik ez zegoenean eta idazle hau ezezaguna zenean. Jakin beharko du baita ere, liburu baten atzetik kate handia dagoela, dendaria, idazlea, historialaria, pedagogoa, inprimatzailea, marrazkilaria, liburua garraiatzen duena, aholkatzen duen liburu saltzailea... hau da, mundu handi bat, «ekonomia» bat. 

Irakaskuntzaren doakotasunaren alde nago, baina galdera da, nola? eta zein preziotan? Benetan kontuan hartu dira ondorio sozialak? Ondorio kulturalak? Eta ondorio horiek bermatzen al dute gure euskal kulturak duen eragile garrantzitsuenetako bat, estrategiko bat, hau da, euskal argitaletxeen geroa? 

Adituen esanetan suntsituta geratuko da sektore hau. Zein kanpoko argitaletxek argitaratuko dio, izenik ez duen eta hizkuntza gutxitu batean idazten duen idazleari? 

Ziur nago egongo direla beste formula modu batzuk ere, non doakotasuna eta euskal argitaletxeen geroa bermatzen den. Ez dut zalantzan jartzen gure euskal politikariek, askotan bezala, erakutsiko dutela eta arazoei erantzun egoki bat emango dietela. 

